
Aftast frá vinstru Lassi, Piddi og Adrian. Fremst frá vinstru 
Kristian og Bartal. Anton vantar á myndini 

Tær sigldu eftir vaðið, tær gomlu sluppirnar, 

tá tær royndu í Grønlandi. Sóu skipararnir 

eitt vað, vistu teir, at fiskur svam undir. 

    Teir høvdu góð eygu, Traðarskipararnir á 

Strondum. Ofta kundi verða siglt leingi, 

áðrenn nakar av manningini bar eygað við 

nakran fugl.  

    - Vit kundu tað sama hugt í eina spann, 

plagdi Pól Johs. úti á Trøð at taka til.  

   Og góð eygu skuldi tú eisini hava, tá hálað 

varð av á Suðurlandinum í Íslandi.  

   Føst ýti á landi skuldu lesast rættiliga neyvt 

av, skuldi tú liggja púra beinur tíðliga á 

morgni á Grynnuni ella á Selvogsbankanum. 

Átti tú hegnið til tað og fiskinøs, lá dekkið fult 

av fiski longu klokkan 10 fyrrapartin og so 

mátti siglast av feltinum til at gera reint. 

   Á hesum leiðum lógu teir tríggir ungu 

skipararnir á Trøðni, Lassi, Bartal og Anton, í 

rokárunum í seinni helvt av 1920-árunum og 

fiskaðu. Umborð vóru eisini brøður teirra 

Kristian, Adrian og Hans Petur, vanliga 

nevndur Pidda. 

   Snørisfiskiskapur var og menn stóðu við 

vaðbeinið í sjálvdrátti. Fáur maður man hava 

nakað gott at bera hesum vaðbeinið, ið sett 

varð á lúnningina. Stinnir stóðu menn har við 

vøttum og við sterkum ørmun drógu teir tosk 

av grunni. Við hvørt stóðu teir og fílaðu. Tá 

nøtraði hvør tægr og hvør spong, allir tankar 

vóru niðri á havsins botni, har fiskurin svam. 

Beit hann væl á og stóð hann væl í, tryggjaði 

hann útkomuna hjá teimum har heima; gjørdi 

hann tað ikki, visti fiskimaðurin, at soltið fór 

at verða við trogið um veturin. Við hvørt var 

logn, snørið stóð væl niður og skjótt var at 

draga, men ofta dró snørið nógv út ísjaskutum  

veðri. Tá var baksið við hesum tunga 

loddinum tess størri. Um kvøldið, tá skiparin 

hevði rópt snørini inn, máttu allir – uttan 

mun til, um teir høvdu fiskað nógv ella lítið – 

í felag gera tað, sum gerast skuldi: at fáa fiskin 

flaktan  og  lagdan  í salt.  Tá liðugt  var, varð  

 

 
Austerlitz, sum Bartal átti og førdi í nógv ár 

Grein í Dimmalætting 6. desember  2011 

http://navit.smugmug.com/Gamlar-myndir/Myndasavn-2/12536593_rTJQzm


2 
 

tørnað inn niðri í einum trongum, myrkum 

lugari, har bert ein ússalig karbidlampa 

breiddi eina káma glæmu út yvir hesar troyttu 

menn.  
    

   Teir høvdu góðar manningar, 

Traðarbrøðurnir. Umborð var útvalt, gott fólk  

 

 
Normanner, sum Lassi førdi í nógv ár 

av Skálafjørðinum, úr Vík, av Eiði og aðra 

staðni frá. Teir borðfyltu hesar sluppirnar hjá 

N. J. Mortensen á Tvøroyri, sum tóku um 

400 skippund, upp til tríggjar ferðir – serliga í 

1929, tá mesta rokið var. Úrtøkan hjá 

manningini var tó lítil í teimum døgum. 

   Tíðirnar vóru ringar á Strondum, eins og 

alla aðra staðni runt um, tá vit koma inn í 30-

árini. Fíggjarkreppan mikla rakti meint og 

nógva staðir var lítið og onkustaðni einki at 

taka av. Hjálpin var eingin uttan frá góðum 

fólki. Í duldum, uttan at siga nøkrum frá og 

uttan at nakar visti av, varð lítlibátur loystur 

undan hekkuni á Slatrinum, Normanner ella 

Austerlitz, men nú varð ikki farið at  skjóta 

ritur til agn. Róð varð varisliga og í stillum til 

teirra, ið trongdu mest. Høgra hondin skuldi  

 
Bernaise, sum Anton førdi í nógv ár 

ikki vita av, hvat vinstra gjørdi. Tá hjálpin 

varð veitt við einum vinarligum orði, varð 

báturin aftur bundin til skipið og lá har aftur 

so lættur og dandaði á bylgjunum bláu. 

Maður sást eingin á dekkinum. 

 

   Mong hava tikið til, hvussu sera ymiskir 

Traðarbrøðurnir vóru. Raskir, bráðræsnir og 

ótolnir vóru teir allir á ungum sum í bestu 

árum. Sjálvbjargnir í øllum lutum. Fullir í 

áræði. 

Teir vóru sjáldsama góðir brøður. Har fall 

einki øvugt orð teirra millum, plagdi Sanna í 

Kass at siga. 

   Hann sá kanska eitt sindur bítskur út, 

Bartal. Eygnabrýrnar hingu síðar niður yvir 

eyguni og hann kundi vera nakað hvattalandi. 

Hann var átøkur einum kraftdepli. 

   Bæriliga medferðin skapti respekt rundan 

um mannin, men komst tú nærri, merkti tú 

væl ein humor og ein varma. Treytaleysi 

kærleikin  millum mann og konu var personi- 

 

 
Trý systkin á gamalsaldri. Frá vinstru: Pidda, Lassi og 
einasta systurin, Sanna 

ficeraður á trappuni niðri í Kass 

góðveðursdagar, tá Bartal og Sanna sótu so 

fitt lið um lið á ovasta trapputrininum.  

   - Bartal var ein sera góður skipari. Eg og 

fleiri við mær sigldu í nógv á við Austerlitz, 

plagdi Demus upp í Gerði at siga. 

   Lassi var tann lætti, sum sá ljóst  uppá allar 

støður – sjáldsama ljóst, tí ofta var vátt undir 

fótum. Fjalirnar hildu, tá teir í 1935 á veg til 

Ísland í ódnarstormi mundu enda í 

Mykinesstronginum, men einaferð helt tó ikki 

borð fyri báru. Tað var, tá ein sonur hansara 

druknaði og fleyt útfyri støðni, bert 2 ára 

gamal. Lítið mundi glæman frá 

karbidlampuni tá verma, men lætta sinni og 

lívsviljin  bóru  tó  manninum  uppi og leiddu  

Lassi stendur til róðurs 

hann og hansara nærmastu víðari fram á leið. 

Hetta lætta og positiva sinnið hevði hann alt 

lívið og eisini, tá hann á gamalsaldri í fleiri ár 

sat blindur og onki fekk gjørt.  

   - Væl lá fyri hjá Lassa at fáa fisk. Tá hann 

legði til á Grynnuni á morgni, fylgdi allur 

flotin eftir, plagdi Jákup á Lag at siga frá. 

   Anton kundi í orðum tykjast nakað dapur. 

Hugin til jørð og seyð hevði hann, men hetta 

var nógv darvað av hoyfepuri. Spakførur og 

friðarligur var hann, dámdi væl at práta við 

tann, hann møtti. Hugnaligur maður, har 

hann sat har við vindeygað og eygfór brimið 

úti á Bergi. Ofta var tað um veðrið, hann 

spurdi og tosaði um. Hann var tiltikin góður 

navigatørur. 

   -Tað var ikki so lætt at sigla inn í 

Føroyingahavnina. Tá mjørki ella kavarok var 

og skip lógu uttanfyri og bíðaðu eftir 

líkindum, rópti Anton á hini skipini og bað 

tey bara um at sigla aftaná sær. Vit komu 

snórabeint inn, plagar Alex at siga frá. 

   Kristian var góður bestimaður, sum helt av 

fólkinum og fólkið helt eisini nógv av honum. 

Hann var fyri tí vanlagnu at missa konuna á 

ungum árum og tey 4 børnini komu tí at  

 

 
Bartal, longst til høgru, staddur niðri í Kass 

gerast móðurleys, tann yngsti bert 1 ára 

gamal.  

  Pidda var ein so sera raskur fiski- og 

arbeiðsmaður, rokaðist nógv við seyð og neyt. 

   Sum trúboðari var Adrian ofta ferðaleiðari 

á ferðum til Ísrael. Ein eiðismaður tók 

einaferð til, at tað var sum í grindarakstri, tá 

hann við ferðaliðinum fór stunandi gjøgnum 

flogvøllin í Kastrup.  

  Heima sat Sanna, einasta systurin, sum allir 

vóru so góðir við.  

  Hin systurin, Hilda, doyði blaðung. 

  

   Teir sigldu glaðir avstað hvørt vár út á saltan 

sjógv, Traðarbrøðurnir. Á sjónum komu teir 

at balast mesta partin av lívinum. Allir vóru 

teir veiðimenn um ein háls. Á trædekkinum á 

vaggandi skútuni vóru teir í sínum rætta 

elementi, vandir upp til sjógvin  frá barnsbeini   

 

 
Hans Petur, Piddi, umborð á skipi 

av. At sigla út á fiskileið við blaktrandi seglum 

og góðum birði var teimum ein frægd. 

Miðvíst og við ovurhuga var alt lagt til rættis. 

Tankarnir snúðu seg tá bert um tað, sum í 

sjónum svam, og at fáa sum mest inn á 

dekkið. Mangar vóru eisini tær lastirnar, sum 

teir til landa førdu. 

   Teir kundi eisini møta og sigla framvið 

skipum, sum aðrir skiparar úr bygdini førdu.  

   Teir vóru ymiskir til støddar og ymiskir av 

lyndi, allir hesir skipararnir á Strondum. 

Hann sást aftur, skyldmaðurin Dávur inni í 

Bø, bragdligur og framfýsin, tá hann hugdi út 

gjøgnum stýrhúsrútin á Magnusi Heinason.  

http://navit.smugmug.com/Other/Strandingar/13280346_Dkwj76
http://navit.smugmug.com/Other/Strandingar/13280346_Dkwj76
http://navit.smugmug.com/Other/Strandingar/13280346_Dkwj76


4 
 

 
Í lugarinum á Austerlitz 

Hann hoyrdist har uppi á brúnni, Anker í 

Króki, tá ein stórur toskur slapp við rulluna á 

Silver Bell. Teir koyru á, Christian inni í Bø 

við Bjørgvin, Petur í Selvindi við Vesturlandi, 

Esbern á Mýruni við Morning Star, Eliesar úti 

í Lág við Skarvanesi, Niels Jacob og Akku í 

Selvindi við Knørri og so mangir aðrir við.  

 

   Traðarbrøðurnir hava nú ligið undir grønu 

torvu í rúma tíð. Enn á døgum verður tikið til, 

hvat teir hava sagt og hvat teir hava gjørt og 

søgurnar um teir eru nógvar – bæði álvarsligar 

og skemtiligar. Slíkur er lutur stórmanna. 

Allir vóru teir góðir inniløgumenn. Teir fyltu 

upp í bygdarlívinum við síni persónsmensku 

– ikki við málageipan og sjálvsøkni, men við 

reiðiligheit, falsloysi, arbeiðssemi og við 

umsorgan fyri sínum nærmastu og fyri 

næstanum. Við teirra lið kendu børn og 

abbabørn seg á tryggari grund. 

   Eftirkomarar teirra eru nú komnir vær til 

árs,  triðja  lið liggur um miðjan aldur.  Eisini í  

 

 
Ovast til vinstru standa húsini hjá Pidda, Anton og Lassa 

teimum liðunum tynnist.  

   Nú hálaði Hanneba hjá Kristiani so snørið 

inn og hongdi tað upp fyri seinastu ferð, 88 

ára gamal. Trúføst hevur konan Katrina sitið 

við hansara lið, nú eyguni hjá honum hava 

bilað í longri tíð. Í summar legði Dánjal 

árarnar inn eftir loknan róður, síðstu árini í 

tungum andróðri, bert 53 ára gamal. Eisini 

systir Hanneba, Anna, fór hiðani frá í ár.  

 

   Á ungum árum í seinna helmingi av 20-

árunum sóu Traðarbrøðurnir ógvuliga klárt 

eitt vað. Hetta er sama vað, sum so mong 

onnur hava sæð bæði fyrr og seinni. 

   Kósin varð sett beint móti hesum vaðnum 

og full ferð sett á farið. 

    

 
Anton millum aðrar navigatørar hjá Djurholm 

   Hendan ferð kom at vara lívsskeið teirra út. 

   Brotini vóru til tíðir øgilig, streymurin 

harður, stormurin mikil, men ikki eina løtu 

varð repað og ferðin tikin av, ongantíð varð 

lagt stilt og á ongum sinni varð tikið undan. 

   Eyguni, full at óspiltari barnatrúgv og 

stálsettum vilja, vóru vend beint móti vaðnum 

fyri framman og kósin veik ikki frá málinum. 

   Undir tí vaðnum svumu ikki toskar í stórum 

torvum. 

   Undir tí vaðnum lá hin himmalska sælan. 

 
Myndir : Ùr myndasavninum hjá Lassa Borðoy 

